
ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2023 ԹՎԱԿԱՆԻ ՄԱՅԻՍԻ 25-Ի N 808-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ

1. Իրավական ակտի անհրաժեշտությունը (նպատակը). 
Գործող որոշմամբ վերադարձվող ապրանքների մասով  բացառություն սահմանված չէ և Նախագծով առաջարկվող փոփոխությունների նպատակն է սահմանելու բացառություն այն ապրանքների համար, որոնք Հայաստանի Հանրապետություն ներմուծվել կամ տարանցիկ եղանակով փոխադրվել էին, սակայն այդուհետ վերադարձման նպատակով  Հայաստանի Հանրապետությունից արտահանվում կամ տարանցիկ փոխադրվում են այն երկիր, որտեղից Հայաստանի Հանրապետություն ներմուծվել կամ տարանցիկ փոխադրվել էին:
2.Կարգավորման հարաբերությունների ներկա վիճակը և առկա խնդիրները.
Հայաստանի Հանրապետության կառավարության 2023 թվականի մայիսի 25-ի N 808-Ն որոշման 1-ին կետով սահմանված է Հայաստանի Հանրապետության ազգային անվտանգության տեսանկյունից զգայուն այն ապրանքների ցանկը, որոնք որոշակի վերափոխման արդյունքում կարող են հանդիսանալ օրենքի իմաստով հսկվող ապրանքներ, 2-րդ կետով սահմանված է, որ ցանկում ընդգրկված ապրանքների արտահանումը Հայաստանի Հանրապետությունից կամ դրանց տարանցիկ փոխադրումը, անկախ այն հանգամանքից տվյալ պահին հանդիսանում են հսկվող ապրանքներ թե ոչ, պետք է իրականացվեն օրենքով և դրանից բխող այլ իրավական ակտերով սահմանված ընթացակարգերով տրամադրված թույլտվության հիման վրա, իսկ 3-րդ կետով բացառություն է սահմանված միայն ֆիզիկական անձանց կողմից որոշման 1-ին կետով հաստատված ցանկի, ինչպես նաև Հայաստանի Հանրապետության կառավարության առ 13.02.2020 թվականի N 171-Ն որոշման N 1 հավելվածով սահմանված ակնհայտ առևտրային չափաքանակները չգերազանցող անձնական օգտագործման ապրանքների՝ Հայաստանի Հանրապետությունից արտահանման կամ դրանց տարանցիկ փոխադրման վրա:
Նշված կարգավորումների պարագայում` տնտեսվարող սուբյեկտները պարտավոր են անցնել նույն թույլատվական փաստաթղթերի ստացման գործընթացով նաև այն ապրանքների մասով, որոնք որոշակի նպատակներով ներմուծվել կամ տեղափոխվել էին Հայաստանի Հանրապետություն, և այդուհետ անհրաժեշտություն է առաջացել դրանք հետ վերադարձնելու նույն երկիր, որտեղից ներմուծվել կամ տեղափոխվել էին: Նման բացառություն չլինելու պարագայում երկարում է արտահանման կամ տեղափոխման գործընթացը: Գործնականում այդպիսի խնդիրների առաջ են կանգնում հիմնականում ցուցահանդեսային և(կամ) մշակութային (այդ թվում՝ համերգային) և(կամ) սպորտային միջոցառումների կազմակերպող սուբյեկտները,  էլեկտրոնային առևտրի շրջանակներում առևտրի էլեկտրոնային հարթակը շահագործող տնտեսվարող սուբյեկտները: Օրինակ` համերգ կազմակերպելու համար վերջինիս կազմակերպիչը Հայաստանի Հանրապետություն ներմուծում է կամ տեղափոխում է սարք, սարքավորումներ (դրանց մի մասը կարող է ընդգրկված լինել որոշմամբ սահմանված ցանկում), որոնք համերգի ավարտից հետո ենթակա են հետ վերադարձման, սակայն որոշման գործող խմբագրությամբ ըստ էության պարտավոր են նույնիսկ այդ դեպքում ստանալ թույլատվական փաստաթուղթ: Այլ օրինակ` էլեկտրոնային առևտրի շրջանակներում առևտրի էլեկտրոնային հարթակը շահագործող տնտեսվարողի կողմից հաճախորդի պատվերով Հայաստանի Հանրապետություն ներմուծվել կամ տեղափոխվել է որոշմամբ հաստատված ցանկում ընդգրկված ապրանք, որը հաճախորդի ցանկությամբ հետ է վերադարձվում,  հետևաբար որոշման գործող խմբագրությամբ նույնպես պարտավոր են ստանալու թույլատվական փաստաթուղթ: 
3.Առկա խնդիրների առաջարկվող լուծումները. 
Նախագծով առաջարկվում է սահմանել, որ որոշումը չի տարածվում նաև հետևյալ դեպքերի վրա.
1) Ցուցահանդեսային և (կամ) մշակութային (այդ թվում՝ համերգային) և (կամ)  սպորտային միջոցառումների, միջազգային ֆորումների, պետական հանդիպումների կազմակերպման համար Հայաստանի Հանրապետություն ներմուծված կամ տարանցիկ եղանակով փոխադրված սույն որոշման 1-ին կետով հաստատված ցանկի այն ապրանքների վրա, որոնք Հայաստանի Հանրապետությունից վերադարձման նպատակով արտահանվում կամ տարանցիկ փոխադրվում են այն երկիր, որտեղից Հայաստանի Հանրապետություն ներմուծվել կամ տարանցիկ փոխադրվել էին.
2) Հայաստանի Հանրապետություն ներմուծված կամ տարանցիկ եղանակով փոխադրված սույն որոշման 1-ին կետով հաստատված ցանկի այն ապրանքների վրա, որոնք ներմուծման կամ տարանցիկ փոխադրման գործարքի պայմանները (այդ թվում` քանակի, որակի և(կամ) այլ համանման պայմաններ) չկատարելու պատճառով Հայաստանի Հանրապետությունից վերադարձման նպատակով արտահանվում կամ տարանցիկ փոխադրվում են այն երկիր, որտեղից Հայաստանի Հանրապետություն ներմուծվել կամ տեղափոխվել էին։
4.Կարգավորման առարկան.
Որոշման հաստատված ցանկում ընդգրկված և վերադարձման նպատակով այլ երկրներ տեղափոխվող ապրանքների արտահանման կամ տարանցիկ փոխադրման գործընթացի պարզեցումն է:
5.Նախագծի մշակման գործընթացում ներգրավված ինստիտուտները և անձինք. 
Նախագիծը մշակվել է Հայաստանի Հանրապետության պետական եկամուտների կոմիտեի կողմից:
6.Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
Նախագիծը կապված չէ Հայաստանի վերափոխման ռազմավարության 2050, Կառավարության 2021-2026թթ. ծրագրի, ոլորտային և/կամ այլ ռազմավարությունների հետ:
